
遂謫河州○帝視朝稍晏御史尹昌隆諫曰昔　太祖高

皇帝鷄鳴而起昧爽而朝百官戒懼故能庶績咸舉天下

乂安陛下嗣守大業正宜追繩祖武競業萬幾未明求衣

日旴忘食常如不及斯爲庶幾今乃日晏臨朝羣臣宿衛

疲于伺候軄廢業荒上下懈弛臣恐播之天下傳之四夷

非社稷之福也　上曰昌隆所言切中朕過禮部可頒行

徧天下不惟使朕有過人得而知之且俾天下庶官咸能

勤于趨事也○以工部右侍郎張昺爲北平左布政使以

謝貴爲都指揮使時燕齊皆有吿變者　帝以問黃子澄

曰孰當先討子澄對曰　燕王久稱病而日操練軍馬且

招異人術士使在左右此其機已彰露討之不可不亟

帝召齊泰問曰燕王素善用兵討之計將安出泰對曰今

邊報北虜聲息但以防邊爲名發軍戍開平其燕府護衛

精銳悉調出塞去其羽翼無能爲矣不乘此時圖之噬臍

無益也　帝頷之乃擢用昺貴俾察燕府動靜徐爲之計

○遣代王桂如蜀時代王貪虐將爲不靖方孝孺謂以德

化道之命往四川受敎于蜀王○以王鈍爲户部尙書召

鄭賜于安東起鄭徒中爲工部尙書黃福爲右侍郎

十二月辛丑朔　帝省郊壇○封右都督沐成嗣西平侯

○召宋懌還京以爲翰林學士○以進士曾鳳韶爲監察

--

御史○以流人劉有年知太平府○召韓宜可爲副都御

史

　〈按有年廬陵人徒沅州洪武中起明經爲御史學行著聞辭官養母仵旨謫通州讀書不懈得儀經十八篇于〉

　〈州故家上之詔藏秘閣　上起有年徒中韓宜可初爲山西布政使謫雲南召人力言諸藩當從寬大密加防〉

　〈範勿遽誅討不能從〉

陞何福右府都督同知○詔求直言○調僉都御史劉觀

爲加興府知府○賜明年天下田租之半詔曰朕卽位來

小大之獄務從寬省獨賦稅未平農夫受困其賜明年天

下田租之半○詔釋刺面軍及徒人還鄕里

